ნულოვანი ტუბერკულოზის ინიციატივა (Zero TB Initiative)

ტუბერკულოზი საზოგადოებრივი ჯანმრთელობის თვალსაზრისით უდიდეს საფრთხეს ქმნის და დღეისათვის მნიშვნელოვან პრობლემას წარმოადგენს. მას ინფექციური დაავადებებით სიკვდილობის მიზეზთა შორის პირველი ადგილი უჭირავს მსოფლიოში. ყოველწლიურად 10 მილიონზე მეტი ადამიანი ავადდება და მათი დაახლოებით მესამედის გამოვლენა ვერ ხერხდება. ტუბერკულოზი საზოგადოებრივი ჯანმრთელობის მნიშვნელოვანი გამოწვევაა საქართველოშიც, რომელიც მიუხედავად ბოლო წლების დადებითი ტენდენციისა, მაინც გავრცელების მხრივ მესამე ადგილზეა ევროპის რეგიონში.  
დაავადების გლობლური ტვირთიდან გამომდინარე, 2018 დაგეგმილია გაეროს გენერალური ასამბლეის მაღალი დონის შეხვედრა ტუბერკულოზთან ბრძოლის საკითხზე და მსოფლიოს მასშტაბით დაწყებულია რამოდენიმე საერთაშორისო პროექტი. მათ შორისაა ნულოვანი ტუბერკულოზის ინიციატივა, რომლის მიზანია შეიქმნას ტუბერკულოზის ელიმინაციის „კუნძულები“და შესაბამისად, შემცირდეს ტუბერკულოზის შემთხვევები. 
ინიციტივა მხარს უჭერს ადილობრივი მთავრობის, ბიზნესისა და სამოქალაქო სექტორის კოალიციის/პარტნიორობის ჩამოყალიბებას პრობლემის მულტისექტორული მიდგომით დასაძლევად, ვინაიდან ტუბერკულოზთან ეფექტური ბრძოლა სცილდება სამედიცინო სისტემის ფარგლებს და მოითხოვს სოციალური ფაქტორების გათვალისწინებას. 
ასეთი პარტნიორობის საფუძველზე შესაძლებელი ხდება მტკიცებულებებზე დაფუძნებული, ყოვლისმომცველი პროგრამის შემუშავება ადგილობრივი კონტექსტის გათვლისწინებით, გამოცდილების გაზიარება და დამატებითი ფინანსური, ტექნიკური და კლინიკური რესურსის მოძიება. 
ნულოვანი ტუბერკულოზის ინიციატივას საფუძვლად დაედო ნიუ იორკის გამოცდილება, სადაც შესაძლებელი გახდა ეპიდემიის დაძლევა აქტიური გამოვლენის, დიაგნოსტიკის და მკურნალობის თანამედროვე მეთოდების გამოყენების და კონტაქტების სრულყოფილი კვლევის საშუალებით. პროგრამაში ჩართულია ქალაქები სხვადასხვა ქვეყნიდან, როგორიცაა ინდოეთი, სამხრეთ აფრიკა, პაკისტანი, კენია და პერუ. 

